
CEC Kumar agientsü atema
Parliamentary temzüng benshitsü

Küm pongu sülen Suu Kyi-i lar
jabaso den jembitsü mela

Ao Senden-i IMDH atema akhangba October 31 tashi atatsüKohima nung lenmang ka shibangba metetdaktsü
Dimapur, Mongputeni/
October 23 (TYO): Kohima
jila nung Medical College
Junction nungi BSF Camp Road
Junction tashi lenmang October
23 nungi November 20 tashi
shibanga ataba metetdaktsüogo.
Lenmang nung concrete
pavement teyangludak aliba
ajanga shibangtsüsa kümogo.

Deputy Commissioner,
Kohima, B. Henok Buchem,
NCS-i tetuyuba agütsüba nung,
nüburtem kümzüka toktsütsü
aser mapa mapang shitak nung
tembanga inyaktsü atema
lenmang shibanga ayutsü ya
nüngdaka kümogo, ta shia lir.

Lenmang shibanger aliba
mapang gari tulu tila ajak
Tinpatti-Don Bosco-Kiyake/
BSF Camp ajanga NH-29 leni
yoktsü. Ajisüaka iba tesem nung
alirtem indang light aser
medium garitem iba lenmang
nung senzütsü melatsü. Gari
senzüsenpong ya iba tesem
nung mapa inyaka alirtemi
azüoktsü.

Ken o dak sendakba nung
nüburtem aser
senzüsenpongertem dang teka
amteper inyaktsü aser mapa
minyakzük tashi timtem arema
atatsü mepeshia
metetdaktsüogo.

Dimapur, Mongputeni/Oct.
23 (TYO): Dr. Imkongliba
Memorial District Hospital
(IMDH), Mokokchung dak
sendakba nung Ao Senden-i
akhangba nung Department of
Health and Family Welfare
ajanga telangzüba agütsüba Ao
Senden-i magizük aser parnoki
akhangba ama October 31
tashinung inyaktsü mapang
latetja parnoki akhangba ama
meinyakra longkak aitba yimya
tesashiba akumtsü ta ashi.

Hokulbarnü Department of
Health and Family Welfare
indang Principal Director dangi
shiti ka züluba nung, IMDH
nung radiologist dak alaka
kecha magizüktsü, ta Ao

Senden-i nenshia ashi.
Parnoki department dang,

kechiba mozüki dang senior
radiologist ka yoktsü totuyuba
agütsü saka District Hospital
Phek nung aliba radiologist ka
Mokokchung-i transfer yoktsü
asoshibo kasa totuyuba
magütsü, ta asüngdanga liasü.

Ao Senden-isa tanga
establishments nung attach süa
aliba doctors aser nurses tem
IMDH-i meyipa arudaktsütsü
aser services ya mozüki indang
tasenba Block A dangi belentsü
khanga liasü.

Onoki akhangba ama
October 31 tashinung
meinyakra onok longkak aitba
yimya tesashiba akumtsü, ta

parnoki ashi.
IMDH nung staffing aser ki

o jen mechi Ao Senden den
külemi Ao Lanur Telongjem
aser Ao Kaketshir Mungdang
ajanga mapang telatet makai
Mokokchung nung Chief
Medical Officer indang office
shibangtsür anogo ana lir tang
takhangba tasen ya agütsür.

Department-i November 15
tashinung services tem Block A-
i belentsü totuyuba agütsüogo ta
taoba mapang langzüa liasü.
Department-isa Dimapur
District Hospital nung attach
süa aliba psychiatrist ka
November 1 nungi IMDH nung
meyipa arua inyaktsü ta shia
liasü.

Dimapur, Mongputeni/Oct.
23 (TYO): Nagaland Liquor
Total Prohibition (NLTP) act
agientsü mesüra magientsü
asoshi telemtetba agitsü ya
Naga nübur nem yutsütsüla,
aser telemtetba kati mamrudang
stakeholders anunga dena
sensaksem akatsü nüngdaker,
ta Minister, Public Health
Engineering Department
(PHED) and Cooperation,
Jacob Zhimomi-i ashi.

Hokulbarnü Niuland district
kübok Aghunaqa headquarters
nung Local Area Development
Programme (LADP) Iconic
Project 2025-26 kübok
rostrum-cum-gallery facility ka
semzükba sentong temer
osangbener den jembidang,
Zhimomi-i taoba mapang

Niuland ya yi maliba district ka
asütsüla ta shia aliba jangjashija
liasü.

Lokti tejakleni aotsü aser
terenlok alitsü tebilemba nung
ni iba o ya ashi aser nüburtemi
loktiliba telungzük nung
tebilemtsü adokdaktsüba aser
terenlok nung tetsükdaktsü
agütsüba yimyatem nungi pila
alitsüla, ta pai ashi.

Niuland ya 'alcohol-free
district' ka ama tatishitsü tajung
nem anidaktsütsüla aser nisung
shia  telemtetba agitsü pei
mulung asütsüla, ta ashi.

Niuland district nung puti
otsü aliba Naga nunger
yimtsüng ishika kidanger
Assam indang district
telungzük nung aita sayuba
geographical mapping

metokmeperi indang asüngdang
dang, iba tebilemtsü
jangjateptsü nüngdaker, ta
Minister Zhimomi-i ashi.

Taoba mapang Dimapur
district nung Niuland aser tang
aliba Chümoukedima district
shilem kar liasü, aser yangjia
item metokmeperi agi kongshir
liasü, ta pai ashi.

Iba atema tatembang
telemtetba ka agitsüsa
asünungbo, item tesemtem ya
tanga state nung shilem ka ama
sayutsü melen 'neutral
territories' ama amshitsüla, ta
minister-i ashi.

Item ken o bentettsü asoshi
Survey of India  den
sensaksemtsü aser  shisa
agiteptsü nüngdaker, ta pai shia
liasü.

Dimapur, Mongputeni/Oct
23 (TYO): Pitt Rivers Museum
(PRM), Oxford, United
Kingdom nung yua aliba Naga
nunger tetsü-tebou mang 39
Museum ajanga November 10
nü amoktsüba sülen November
13 aser 15 tsüngta Nagaland
atongtsü imlar.

Forum for Naga
Reconciliation (FNR) indang
convenor Rev. Dr. Wati Aier-i
ashiba agi, Naga tribal hohos
nungi teshimtet nisungtem den
FNR aser Recover, Restore and
Decolonise (RRaD) team
November 8 aser 9 nung
Oxford atongtsü.

Parnok November 10 nü
Oxford nungi ayamesotsü aser
tasüng Delhi tonga arutsü.

Ajisüaka Nagaland tonga
arutsü anogo mejangja, kechiaser
Kolkata nungi state-i item oset
bener arutsü atema achayang

balaka asütsü nüngdaktsü.
Kolkata-Guwahati lenmang

nung cargo facilities maliba
ajanga Kohima tonga item oset
bener arutsü asoshi temelen
lenmang kar anepalutsüsa
akumtsü, ta Aier-i ashi. Item
oset ya November 13 aser 15
tsüngta Nagaland tonga bener
arutsü imlar saka anogo tejangja
ano meshiteter, ta pai ashi.

Iba maparen ya FNR-RRaD
ajanga asayar tenzükba masü
saka Naga tribal hohos
densema lungjemer inyakba lir,
kong FNR ya teyariteper ka
ama lir, ta pai ashi.

Naga nunger tetsü-tebou
tasümang 39 meyipa agütsütsü
ya University of Oxford ajanga
July ita mulunga agizük. Iba
inyakyim nung Naga nunger,
tribal organisations aser tanga
stakeholders den shisa agitepba
dena lir.

Dimapur, Mongputeni/Oct.
23 (TYO): Indian
Administrative Service (IAS)
jenjangi ajungkettsü aoshi Select
List of 2025 nung Nagaland
Civil Service (NCS)
densemogo, ta India sorkari
Hokulbarnü sangdong ka nung
metetdaktsü.

Parnok ketdangsürtem ya
Wonchio Odyuo, Elizabeth
Ngully, Linda Solo,
Yongchingkumla, S Tainiu,
Sentiwapang Aier, Sara S Jamir,
T Yanpvuthung Kikon aser T
Wati Aier alitsü.

Select list yagi Nagaland
cadre atema State Civil Service
category kübok January 1 aser
December 31, 2025 tsüngta
vacancies adokba ayimjemer.
Iba list ya September 18, 2026

nü renem aser October 19, 2026
nü agizük.

Shimba yimya ya 1955
regulations nung aliba ama
Nagaland sorkar den shisa
agitepa promotion ajanga state
civil service ketdangsür nem
lemzüktsüba IAS vacancies tem
süngtsütsü asoshi inyak ta
sangdong ajanga ashi.

Kasa mapang Nagaland
Deputy Chief Minister Y
Patton-ia social media nung
ketdangsür toku nem
tenüngsang agütsü aser parnok
IAS jenjangi ajungketba ya
kanga langa lir ta ashi.

Bendanga agütsür küm aika
nübur asoshi tenzükba iba
alizüng ajanga sayur, ta pai ashi
aser mapa tasenba nunga
takokba lidakjang ta pai moatsü.

November ita tiyonglen Naga nunger
tetsü-tebou mang 39 state atongtsü

NCS ketdangsür nisung toku IAS jenjangi ajungkettsü

NLTP Act atema stakeholder tem jembishinü akatsüla: Minister Jacob

Dimapur, Mongputeni/Oct.
23 (TYO): Kohima Chamber
of Commerce and Industry
(KCCI) ajanga 27 buba
Hornbill Night Carnival 2026
ayongzüktsü lir, koba KCCI
Hon Jubilee den külemi
amungtsü.

Hornbill Night Carnival 2026
atema application forms ya
October 26, 2026 nü nungi
tenzüka KCCI office nung
meshitettsü aser November 7,
2026 tashinung agütsütsüla.

Parnok küm 50 ajungba
nüngtem nung lisopur
entrepreneurs tem dang stalls
amenoktsü aser oset tasentem
ayoktsü KCCI ajanga
ayongzük. Anogo ter carnival
nung shilem agirtemi concepts

tasen tendangtsü, parnok
customer base yangertsü aser
market exposure ajangzüktsü
asoshi maongka angutsü.
Shilem agirtem shishilempaba
yimya tajung süpaba nung
yaritsü asoshi stall kibur shia-i
iba carnival tepiyong 'daily
sales register' anepalutsü.

Carnival ta tem nung
organisers temi categories
asem - Best Indigenous Food,
Best Indigenous Products aser
Highest Sales Based on
Investment Ratio - nem sempet
agütsütsü.

Iba jubilee küm nüngtem nung
aonung benjong mapang
performing artists tem pei sempet
sayutsü asoshi sapang balaka
yanglutsü, ta KCCI-i ashi.

KCCI-i Hornbill Night Carnival 2026 atema application forms agütsütsü
Tourists aser  jila nung

alirtem kumzüka ayutsü mechi
osettsüset nung jenjang tali
meshiba khenyongi memelatsü
aser stall kibur temi anogo ter
carnival mapang osettsüset
jenjang shidak meshitsü imlar,
ta ashi.

Iba dak sendakba nung
osang tali tejangjaba metetner
temi Kohima Chamber of
Commerce and Industry
(KCCI), T.U Building,
Opposite Multi Level Parking,
New NST, Main Town, Kohima
nung arua tongteprateptsü
mesüra mobile numbers
9402860765/9774246549/
8575748825 ajanga
tongteprateptsü akok, ta
KCCI-isa metetdaktsü.

mailto:tiryimyim@gmail.com
http://www.tiryimyim.in

Zunheboto nung Oct 26 nungi

31 tashi power shibangtsü
Kohima District Narco-coordination senden menogo

Dimapur,  Mongputeni/
October 23 (TYO): Kohima
nung amendaker  aliba
alternative metal band, Daze-i
parnoki indang mezüngbuba
ken "Chances," den official
music video October 23 nü
sayaogo.

"Chances" ken ajanga
mejangjaba lenmang ka bushiba
mapang tetsüdaktsü balala
ajangshiba indang osang
agütsür.

Ken ya Infinite Records,
Kohima nung record aser
Moyuchen Yanthan-i produce
süja liasü, aser music video ya

Dimapur,  Mongputeni/
October 23 (TYO):
Zunheboto Deputy
Commissioner-i sangdong ka
ajanga nüburtem dang, 132 kV
aser  66 kV Mokokchung-
Zunheboto Transmission Lines
mesanga alidak arem
merektettsü atema October 26
nungi 31 tashi anepdang nungi
nikongtsütsü tatazük mapang
ka nung power magütsüi
sibangtsütsü ta
metetdaktsüogo.

Zunheboto Deputy
Commissioner, Dharam Raj,
IAS-i tetuyuba agütsüba nung
power ya anogoshia anepdang
10 ako nungi nikongtsütsü 4
ako tashi shibanga atatsü ta
metetdaktsüogo.

Iba inyakyim yagi
Zunheboto district kübok 66 kV
M okokchu ng -Z u nheb ot o

Dimapur, Mongputeni/
October 23 (TYO): Kohima
District Narco-coordination
senden October 22 nü Deputy
Commissioner Kohima, B.
Henok Buchem lenisüba nung
DC office nung menogo.

Temesepba mozü achiba
aser shibelenba nokdangtsü
atema tekübokba jenjang nungi
tenzüka inyakyim shitak
benoktsü, kanga junga meita
atatsü aser department tem
yongtsü nung angatettepa
inyaktsü nükjidong nung iba
senden menogo.

Senden nung Kripa
Foundation Director, Abou
Mere-i kechiba iba ya ataloker,
kodaser nokdangtsü aser
temesepba mozü addict tem
koda anepalutsü iba indang
metetdaktsü. Pai ashiba agi,
peisasa tangar dang nungi tilaba
ta bilemba, depression, pei
taküm nung tamakok ajuruba
aser pei tebilemba
m e l e m s a t e p b a ,
südoksünemnüba aser "King
Baby Syndrome" amala yagi
temesepba mozü achi
tenzükdaktsür.

Item tebilemtsütem ya
bentettsü atema Mere-i, career
guidance sentongtem aser
awareness sentongtem
ayongzüka agitsü ayongzüka
liasü. Tebilemtsü balala
adokyonga aoba indang jembiba
mapang pai, 1980s nung mozü

achirtem ya timba takartem
dang liasü, saka 1990s nungbo
iba ya kibong ajak nung
tebilemtsü ka aküm, ta ashi.

Mere-isa, lenla karbo
tajungba kümogo, saka
tebilemtsü yagi ajak dak
kongshiogo, kong  gazetted
officers, uniform asemertem
aser anogoshia aayangertem
ajak densema lir, ta ashi.

Kasa mapang nung Senior
Superintendent of Police (Sr.
SP) Kohima, Krodi Rhetso-i,
lokti kümzüka ayutsü atema
bendanga agüja inyakba atema
Kripa Foundation dang kanga
pelaba lemsatep. Pai, law
enforcement personnel tem
rehabilitation atema Home
Department aser iba Foundation
na teka amteper inyaka arudar,
ta ashi. Rhetso-i ashiba agi,
police-i temesepba mozü
shibelener aruba lenmang
tongtibangtembo ajak jangja-a
yua lir, saka shibelenertemi
lenmang tasen bushiteta maneni
temesepba mozü shibelener.

Maneni Sr. SP-isa, Ministry
of Home Affairs (MHA)-i ita
shia iba coordination senden
amentsü atema tetuyuba
agütsüogo aser senden indang
minutes ya MHA aser Narcotics
Control Bureau (NCB) na nem
agütsütsüla, ta ashi

Paisa, iba ita takok
angubatem indang jembiba
mapang Kohima Police-i Yaba

tablets 20,000 apuba indang
metetdaktsü. Tanga tatalokba
ka nung security force temi
Heroin (Shan Flower) soap
cases 25 aser opium kg 6 puogo.
Rhetso-i ashiba agi, tawa tanü
auer kanga adokba ya lanurtem
temesepba mozü achiba dak
indang indanga sendak lir ta shia
ken o dak sendaka alir ajak
dang longjemer iba anema
raratsü ayongzüka liasü.

House-i, temeseoba mozü
achiba meshi meshia
samatsütsü atema tasa balala
indang sensaksemogo, kong
Nasha Mukt Bharat Abhiyaan
inyakyimtem lepa reprangshiba
densema liasü. Drug Inspector-
i, tawa grassroot jenjang nung
inyakyim balala benoka inyakba
indang metetdaktsü, kong local
pharmacies tem dena meita
aoba densema lir.

Prescription mozütem
mashiyimi amshiba nokdangtsü
atema Kohima ajunga nung
pharmacies ajak atema
comprehensive sensitisation
sentongtem ayongzüka akatsü
department sentong lir.

Senden nungsa Deputy
Commissioner B. Henok
Buchem-i shilem agir ajak dang
parnok shisatsü tajung
lemsatepba atema kanga pelaba
lemsatep. Paisa, parnoki parnok
tebilemba lemsatepba ajanga
mapa takok ngua inyaka aoba
nung teyari agütsütsü, ta ashi.

Transmission Line aser 132 kV
M okokchu ng -Z u nheb ot o
Transmission Line agi
ayimjema aliba tesemtem dak
kongshitsü.

Office telokatem,
administrative ketdangsürtem,
kaket riju aser health
institutions, Town Councils,
Village Councils,
shishilembartem aser nüburtem
dang iba tetuyuba ya temulung
dang ayutsü aser  power
shibanga ayuba ajanga
tetsükdaktsü balala ajangshitsü
aliba atema renema atatsü
mepeshia metetdaktsüogo.

Deputy Commissioner-isa,
iba mapa kecha tetsükdaktsü
makai takok ngua benoka
inyaktsü atema Power
Department den teka amteper
inyaktsü mepeshia
metetdaktsüogo.

i/o-ki Production-i tangoka edit
sütsüogo.

Iba kentenba telok nung
Alang Imchen, Sedevisie Iralu,
Arenchenla Walling,
Bendangmoa Pongen aser
Tsungten Pongener nung
densema lir. Mezüngbuba ken
sayaba sülen 2027 kümbo full-
length Extended Play (EP) ka
sayatsü iba telok sentong lir.

Iba ken sayaba ajanga iba
kentenba telok musical journey
tenzükba sayur, aser iba ajanga
parnok indang ola aser creative
direction lokti tuluba ka nem
agütsüogo.

Alternative metal band Daze-i ken ka sayaogo

Kohima, Mongputeni/
October 23 (TYO): Kohima
Garr ison Assam Rifles-i
ayongzüka Subsidiary
Intelligence Bureau (SIB),
Kohima nungi tra inee 24
atema Motivational Hall,
Kohima Garr ison nung
October  23 nü security
briefing ka ayongzüka agiogo.

 "Peacekeeping Force" ka
ama Assam Rifles indang
shilem dak rangloker sentong
ya agia liasü. Trainees tem
nem Northeast nung nüburtem
yimjung nung toktsütsü,
security agütsütsü aser
t a m e n d a k d a k
manokshidaktsütsü atema
Assam Rifles shilem indang
metetdaktsü. Iba ajanga kati ka
dang temulung lemtepa alitsü,
civil-military tesendaktep
akangshitsü aser local tem den

tesendaktep tajung nung alitsü
atema AR-i teyari agütsüba
indang metetdaktsüogo.

Sentong nungsa security dak
sendakba nung tetsükdaktsü
balala koktetyonga aotsü aser
NE yimjung nung toktsütsü
atema security agency tem teka
amteper tangatettep nung aotsü
koda tyongtibang iba indang
tangazükba agütsüogo.

Sensaksem ajanga SIB
trainees tem nem puti otsü,
operational khurettem aser
nüburtem teyongtsü südaktsür
Assam Rifles-i inyaksangshiba
indang tali tajungba
angatetdaktsüogo.

Maneni iba sentong ajanga
nüburtem tenzüktsü, yimjung
ajungkettsü aser iba tesem lenla
ajak nung renloka odaktsütsü
atema AR bendanga agütsür
aliba sayuogo.

AR-i security briefing ka ayongzüka agi

Dimapur, Mongputeni/
October 23 (TYO): Nagaland
Civil Service (NCS), Nagaland
Police Service (NPS), Block
Development Officer (BDO)
aser District Commandant (DC)
officers 2026 batch atema
Common Induction Programme
October 23 nü Vision Hall,
Administrative Training
Institute, Nagaland nung
tenzükogo.

Common Induction
Programme ya yimsüsüba,
administrative procedures,
public service values aser
officer tem shilem aser khuret
angatetdaktsütsü nükjidong
nung ayongzüka agir. Iba ajanga
parnok mapa takok ngua
inyaktsü aser Nagaland nung
aliba nüburtem tajungba
tenzüktettsü atema renemtsütsü
imlar.

Sentong ya Additional
Director, ATI, Nagaland
Bendanglila, NCS lenisüba nung
agi, shibai lokti pela agizükba o
jembi. Mezüngbuba sentong
nung officer tasentem

metetpelaba mapang agia liasü.
Additional Chief Secretary,

Government of Nagaland aser
Director General, ATI,
Nagaland V. Shashank Shekhar,
IAS-i o jembiba mapang,
tatidang result mapang shitak
nung sangdongba atema
Nagaland Public Service
Commission (NPSC)
mendenbuba nem tenüngsang
agütsü. Paisa, Personnel &
Administrative Reforms
(P&AR) Department-i teyari
agütsüba atema pelaba lemsatep.

Pai, officer tem dang public
service ya lokti nem meyipa
agütsütsü atema maongka ka
ama agitsü aser nüburtem
ajangzükdaktsütsü atema teyari
agütsütsü ajungshi. Paisa,
parnok dang ochishia bendanga
agüja inyaktsü aser talisa lokti
nung tekübokba jenjang nung
alirtem ajungkettsü atema
inyaktsü ajungshia liasü.

Sentong nung Deputy
Secretary, Personnel &
Administrative Reforms
Department, aser Course

Coordinator Asalie Lese, NCS-
i, Common Induction
Programme indang
metetdaktsü. Pai training indang
structure aser onüktem
metetdaktsü.

Chairman, Nagaland Public
Service Commission A. Pitoho
Chophy, IA & AS (Retd.)-ia
officer tem den jembia liasü. Pai
parnok dang mapa inyakyonga
aoba mapang tetsükdaktsü
balala ajangshitsü aliba atema
renema alitsü aser technology
renloka aoba mapang ka nung
angazüka inyaksangshitsü
atema mulunga alitsü ajungshi.

Maneni Secretary,
Personnel & Administrative
Reforms Department
Yongchingkumla aser
Commissioner & Secretary,
Rural Development
Department, Government of
Nagaland Thavaseelan K, IAS
natia office tem ajungshia liasü.

Training lapokba sentong ya
Joint Director, ATI, Nagaland
Kaholi Sema-i tepela o jembir
tembanga liasü.

State officers atema Common Induction Programme tenzükogo

October 23, 2026 nü Lucknow nung Bharatiya Kisan Union (BKU) lenir, Rakesh Tikait den
tangartem 'Kisan Mazdoor Mahapanchayat' nung adenba noksa nung angur.

New Delhi, Mongputeni/
October 23 (Agencies):
Hokolbarnü central Delhi nung
nisung aika adenshia Special
Intensive Revision (SIR) anema
longkak aita Election
Commission of India (ECI)
headquarters tsütsüleni aoba
mapang nung Delhi police-i
parnok aika apu.

Kaketshirtem, lanurtem aser
aluyimertemi Chief Election
Commissioner Gyanesh Kumar
anema yimyim ayim. Parnoki
Gole Dak Khana tesem nungi
longkak aita apuso aser ECI
headquarters tsütsüleni aoba
mapang police-i parnok aika
apu. Delhi Coordination
Committee of People Against
SIR teloki ayongzükba sentong

nungji longkak aitertemi linük
wako amer shilem agi.

Parnoki "Gyanesh Kumar,
menden nungi anenang", "SIR
anenang" aser "Vote auyabaji
onoki magizüktettsü" ta yimyim
ayima liasü.

Longkak aitertem rongnung
CPIM lenir Brinda Karat, All
India Democratic Women's
Association (AIDWA) nungi
züngsemtem aser All India
Democratic Students'
Organisation (AIDSO) nungi
züngsemtema liasü.

Osangbenertem den
jembidang Karat-i, "CEC
Gyanesh Kumar-i menden
metoktsü tashi onoki longkak
aittsü," ta metetdaktsü.

CPI lenir P Sandosh-i,

"Onoki longkak tesashiba dang
aittsü; shingaia Gyanesh Kumar
mekümzüktettsü," ta
metetdaktsü.

Krantikari Yuva Sangathan
(KYS) aser Students'
Federation of India (SFI) nungia
züngsem aikati longkak aitba
nung shilem agi. Longkak
aitertem rongnung Haryana
aser western Uttar Pradesh
nungi arurtem-a aika liasü.

Police-i longkak aitertem
nokdangba sülen parnoki mener
'People's Parliament' agi.

Longkak aitertem rongnung
kati, Jantar Mantar ya longkak
aitba tesem masü, ta
sangdongogo, anungji linük nung
lenmang ajakji Jantar Mantar
akümtsü, ta metetdaktsü.

October 23, 2026 nü New Delhi nung Special Intensive Revision (SIR) anema longkak aita
Chief Election Commissioner, Gyanesh Kumar menden nungi anenjang ta takhangba agüja
longkak aitba noksa nung angur. Longkak aitertem rongnung CPIM lenir Brinda Karat, All
India Democratic Women's Association (AIDWA) züngsemtem, All India Democratic Students'
Organisation (AIDSO) züngsemtem lanurtem aser aluyimertem aika liasü.

Delhi nung SIR anema longkak aitertem aika police-i apu

New Delhi, October 23
(Agencies): Hokolbarnü Lok
Sabha Speaker Om Birla-i,
Chief Election Commissioner
(CEC) Gyanesh Kumar
menden nungi agientsü atema
opposition-i inyaksangshibaji
Parliamentary temzüng kübok
inyaktsü, ta metetdaktsü.

Special Intensive Revision
(SIR) anema tamalena
opposition-i notices agütsü saka
magizük aser ano notice ka
Rajya Sabha nung anendaka lir.

New Delhi nung 12buba
BRICS Parliamentary Forum
senden jakdang osangbenertem
den jembidang Birla-i, "Kodang
motion ka benokdir onoki lateta
aliba inyakyim benshir. Judge
tem agientsü atema inyakyim ka
lir, yamaji CEC atema-a
inyakyim lateta lir. Opposition-i
motion benokra onoki iba
inyakyimji benshitsü," ta
metetdaktsü.

Chief Election
Commissioner Gyanesh Kumar
agientsü atema opposition-i
anaben notice agüja liasü.
Mezüngbuba notice ji Lok
Sabha aser Rajya Sabha nung
presiding officers-i magizük aser

New Delhi, October 23
(Agencies): Arunachal
Pradesh nung India-China
arrtsülen tesem aika nung India
nunger sepaitem aser China
nunger sepaitem ajurutepa
tensa raksatsüsa lir, ta Indo-
Tibetan Border Police (ITBP)
Director General, Shatrujeet
Kapur-i metetdaktsü.

Rajasthan kübok Alwar nung
aliba Central Training College
nung sentong ka nung
jembidang Kapur-i, "Tesüiba
anogo ishika Arunachal nung
linük ana sepaitem tejak chitepa
lir aser tensa raksatsüsa lir," ta
Kapur-i metetdaktsü.

Iba osang nungji ajemdaker
opposition-i sorkar aitsü
tenzükogo.

Congress General Secretary
in-charge Communications,
Jairam Ramesh-i, Ato kilonser
Modi-i China matsüngdang
maneni apudaker, ta
metetdaktsü.

Paisa, "China-i Arunachal
Pradesh nung asen jilatem
nüngja maneni melentsür aser
60,000 MW dam ka yanglur. Iba
ya ajanga asen ecology aser tzü
security amokmerener," ta ashi.

Ano külen Cockroach Janta
Party (CJP) tentetsang,
Abhijeet Dipke-ia X ajanga,

"Asen arrtsü kümzüktsü atema
lemzüktsüba sepaitem longkak
aiter sensotem nokdangtsü
atema yoka lir. Modi-i par
sensotem anema security
sepaitem amshiba ajanga linük
security lendongi yoker.
Arrtsülen kümzüktsüji
tongtibangba saka tesünep nung
longkak aitertem nokdangtsü
atema Delhi ya mitsa ka
kümdaktsür," ta metetdaktsü.

Tan ita tetenzüklen CJP-i
Delhi nung longkak aittsü lia
sorkari linük tsem balala nungi
sepaitem aika aniteta Delhi nung
lemzüktsüba dak sendakba nung
Dipke-i iba o ya jembi.

India-China arrtsülen tesem aika nung tensa mejungi lir: ITBP

tanabuba notice ji tang tashi
Rajya Sabha nung anendaka lir.

Election Commission-i
benokba Special Intensive
Revision (SIR) inyakyim nung
ochimashi lir aser temsüa aliba
voters aika electoral roll nungi
agienogo, ta shia opposition-i
CEC Kumar menden nungi
agientsü atema takhangba
agütsür.

Opposition-i linük Tir
Droupadi Murmu-a ajurua kasa
takhangba agütsüogo.

Indian Express report ka
ajanga, tesüiba ita ter tsüngda
Election Commissioner ana-
Sukhbir Singh Sandhu aser
Vivek Joshi nati SIR dak
sendakba telemtetbatem 14 ben
ashishia liasü, iba denji külemi
telemtetba karbo tenati
memeteti agi, ta sangdongba
sülen opposition-i ano tesashiba
longkak aita CEC Kumar
anenjang ta akhanger.

Chief Election
Commissioner kaji simple
majority vote mesüra speaker
sangdong ajanga agientsü
makok. Linük temzüng kübok
Arrla 324(5) ajanga CEC
kümzüker.

New Delhi, Mongputeni/
October 23 (Agencies): 2026
Global Hunger Index (GHI)
nung linük 122 nungi India bo
jenjang 100buba nung ang lir,
aser ibaji Bangladesh aser
Nepal dang nungi jenjang
tamajungba lir, ta report ka
ajanga metetdaktsü.

Iba Index nung Pakistan
jenjang 106buba nung lir.

India nunger nütsüng shilem
9.8 bo chiyungtsü agi matu
(chiyungtsü peria machiba),
arrshi küm 5 ser tekübok tanur
shilem 29.3 tar shidak mainer aser
shilem 19 temang touzük kanga
ajemer, ta report nung shia lir.

GHI nung India nunger score
ji 24.1 dang lir, aser ibaji
"serious" hunger category nung
lir. Nepal, Sri Lanka aser
Bangladesh linüktembo India
dang nungi jenjang tajungba
nung lir.

2018 küm Nepal nunger
score 18 aliba nungi 2026 küm
nungbo score 14.5 angu aser
India nungerbo score 1.7 agi ano
tajemba kümogo. Sri Lanka
nunger score 11.4 aliba nungi
10.2 aküm aser Bangladesh-a

scrore 20.0 aliba nungi 19.2
aküm.

Child nutrition indicator
nunga India dang nungi
Bangladesh tajungba. India
nung tanurtem shilem 19 temang
touzük kanga ajemer saka
Bangladeh nungbo shilem 12.9
dang lir.

GHI ya lenla pezü nungi
asadanger, aser itemji
chiyungtsü agi matuba, tanur
mainba, tanur temang touzük
kanga ajemba aser tanur
asüdang süadokba lenlatem lir.

Chiyungtsü agi matuba
tetezü chiyungtsü 'calorie' peria
machiba, 'Stunting' tetezü arrshi
küm 5 ser tekübok tanurtem tar
mainba, 'wasting' tetezü tar den
meputep temang touzük kanga
ajemba aser 'Child mortality' ya
arrshi küm 5 majungdang
süadokba tasadangba lir.

GHI ya Germany nunger
Welthungerhilfe aser Ireland's
Concern Worldwide-i
asadanger aser partner
institutions ji Institute for
International Law of Peace &
Armed Conflict aser
Switzerland's Helvetas lir.

Global Hunger Index nung India
jenjang 100buba nung ang lir

CEC Kumar agientsü atema
Parliamentary temzüng benshitsü: Om Birla

HON AUCTION & INVITATION SANGDONG
Tsünglanglen shia aliba sen apur(tem) dang hon osettem agüja ICICI Bank Limited dang
nungi loan agiba sentsüh agüjang, ta metetdakja liasü.
Sentsühji magütsütet nung hon osettemji November 23, 2026 anogo nung auction
asütsü. Sen apurji süadoker süra telatetbatem ajakji par senmanger (tem) dak benshitsü.

Auction ji table nung shia aliba address/es aser anogo/tem nung asütsü. Mapang
Nikongdang 3.00 ako nungi nikongdang 6.00 ako tashi. Jelia osang memetetdaktsüi
auction anogo/tesem/inyakyim melenshitsü atema ICICI Bank dak temeden lir.
Tejangrartemi iba auction dak sendakba osang aser telatetbatem tejangja metettsü
atema temalen shia aliba Branch/es semdangtsü akok.

Sasar tabo shitettsüla !

T anü Naga nunger asoshi tebilemtsü
tulutibaji aya-tzüraba timtem masü saka
Naga nunger yimten nüchiso bushiba nung

tangatettep kati maruteti tang tashi telokang
teimba-teimba küma lemsar aliba tensa tia ya
asütsü. Yashi yakanü tashi Nagaland nung
yimten lenirtemi Naga yimten tebilemtsü
tatembang küma latettsü asoshi ken o shitak
jembia odagi, anungji yakta telemtetba kati
arutsü ta nübortem nem teimla agüja aruogo.
Ajisüaka, Naga yimten tebilemtsü tatembang
aküm masü saka tetenzükang aika tenzükogo.
Ibayongji, tanübo Naga nunger asoshi yimten
'Independent' jenjang ka bushitsür telok zünger
mezüngma adoka lir. Aji oda, Naga nunger linük
tenzüker telok aika aküm nungji, koba telokiang
Naga yimten nüchiso bener arutsüar
mejangjaika kümogo. Iba ama yimten tensa tia
ka nung, Naga nunger lungjemtsü atema
jembitsü asü mesüra yimten nüchiso jenjangang
ka latettsü atema jembitsü ? Iba ama terata tia
ka nung, yashi Naga yimten lenirtemi jembiba o
tem toa ajak tiyazü kümogo. Joko, tangbo
shingaia India den Naga yimten ken o shitak
jembia odagi ta mejembir aser Naga yimten
tebilemtsü ya yakta tatembang küma latettsü
ta asüba teimla agütsürtema mali kümogo.
Atangji, akhi Naga nunger ajak NNC nung
lungjema aliba mapang nungi tenzüka Naga
nungertemi Naga Independent ya asüngbo
angutsü amai imlaa aruba, tanü tashi iba asüngji
metongteti aruba agi, joko Naga nungertemi
peisasa Naga nunger nüchiso angutsübo
tamakoktsü ta bilemer. Ibayongjiang, India aser
NSCN-IM na tsüngda Naga yimten ken o latettsü
atema tangatettep yangluba "Framework
Agreement" nunga  aser India government o
NNPGs na tsüngda yangluba 'Agreed Position"
nunga Naga Independent agütsütsü aser angutsü
indangbo shia mangur saka meyiper
'Independent' melena India dak maparen aika
nung 'depend' süa alitsübaang shia angur.
Tetezüji, Naga nunger atema yimten
"Independent' angutsüba ya kanga tasak mapa
ka lir, iba jagi 16 Point Agreement yanglurtemia
mekoktet, Framework Agreement yanglurtemia
makoker aser Agreed Position nung alirtemia
mekokteter. Atangji, asenoki aginüba dang masü
saka asenokbo India nunger den külemi mesüi
yimten balaka yateta alitsübaji tim aser ibaji
asen temeten asünungji, joko küm noklang dak
tali Naga Independent otsü ya jembia arur, saka
mapa kanga tasak asüba agi makoker. Iba
temeten bushiba tongpang nung asenok senti
taküm aika agütsüogo aser nübo rongsena aika
laluogo aser reshikangshi aser takoksa tulu
ajuruogo. Itemji kodang bilemdangdir, tang yabo
asenok rongnung kati ka aitsüteptsüba mapang
masü, kechiyong ajaki merangdanger makokba
jenjang ka nung asenok ajak anena lir. Anungji,
tang yabo asenok o asenok aitsütepba shisatsü
aser tangatetba endoker, kati ka tashi shija,
onoki merangdanger makok aser parnokia
merangdanger makoker ta o tetsürok masü o
tajung jembitsüba mapang lir. Aji oda, ajaki
merangdanger makok nungji, nübortemi kechiba
makok ta asüngdangtsübaji madoker, kechiyong
makokba kuliji temetet dang lir. Iba tangatetba
nung, tanü ya 16 Point yanglurtemia, Framework
Agreement yanglurtemia aser Agreed Position
yanglurtemia 'onoki kanga sasar' ta tatokba
meshiba olen ka masü saka Tesasaba olen ka
danga pei pei bang nungi adoklasang, iba o jagi
Naga yimten tebilemtsü ya kokla.

Arogo kümtem inti general meeting ya
tenüngsang agütsüba teyongtsü sür aka

nung koda ?
Rev. I. Bendangmeren

"Aser O nung süshia, mapa nung süshia, nenoki kechisa

inyakdir, Kibuba Yisu tenüng nung ajak inyakang aser Pa ajanga

Tebu Tsüngrem dang tenüngsang agüjang." Kolosi 3:17

ABAM küpok arogo aser  fellowship ajak ya tasoba kümjibo

balala asütsü akok. Saka Ao Khristantem yabo küm 154 tain

nung jajar. Teintet Khristan lokti ka ama küm shia Arogo Annual

general meeting yagi a sayur. Küm shia Arogo annual inti

meeting nung ajak asadanger. Tongt ipangsa Arogo

rongsenkitzüng, likalim, osettsüit, Khristan tamangba, tanela

tain akümba jenjang, item ajak asadangra Tenüngsang

agütsübaji teyongtsü südaktsütsüla ta nibo shiteter.

1. Arogotemi küm ka atema rongsenkitzang ya teka nung kecha

maka sür arogo shiai ?.60 lakhs to ?.20 crorer budget yanglua

Tsüngrem dang meshir. Tsüngremi arogo ajak nem meshiba

dang tali moatsür ta asateter. süra Tsüngrem tenüngsangba

metenra meetingji tabensa masü. Tesenteper ajaki teka

mekanga Tsüngrem tenüng-asangtsü tetemsü masü nu.

2. Küm tepiyong arogo nung Tsüngrem mapa balala inyaktsü

telemtetba tajung aika agi. Arogo Sannükertemi anir

Toklanga tenzükertem, tenzüker tenzüklatimi; tatsük, talem,

temokong, yiprumopung, tzünglu ajakji atendanga ka danga

metoktsüi talia bendenloka inyakbatem. Na birthday,

wedding Anniversary amongba, ki meshitetba, kari

meshitetba, kinü tanur meshitetba, Funeral,na shirangba

mapang kidang aser hospital nung semdangba, ya  ajak

asoshi Parnok ajak dang pelar ta shia tenüngsang agütsütsü

tetemsü masü nu.

3. Küm ka nung Special sentep mezüngi sentep ajak asadangra

Deobar 52, Bodhbar 52, Honibar 52 aser Tetsür sentep 52

ajak agi 208. Item sentep ajak asoshi Lai bushiba, Tanela

lesson tarok bushiba nung mapang jenti indoka, Tsüngrem

Tanela o remlanu tajung agi asenok ajak mesüba. Kibong

shia dangi timtim jenti arema Tsüngrem O tapet tajung den

sarasadem tajung agi asenok mesüba. Arogoi parnok mapa

tajung asadangba mapangji iba inti meeting ya lir. Kodang-

ang pelar ta shia parnok ajak nem tenüngsang agütsütsü.

4. Taruba küm a Rongsenkitzang kwi nüngdaker, itemji amshia

kechi koma koba sentongtem inyaktsü. Ibaji telemtetba

tajung agia Tsüngrem nem bendanga agüja sarasademer

pelatepa meetingji tempangra tang dang nungi Arogo ajak

jagi tajungba mapa tuluba aser amangbapur ajak pelatepba

mapa tulu inyakteta tanela telongjem nung tali terenlok kaa

lirumedema aintsü amai nibo bilemer. Tsüngremi iba oset

azünger ajak moajangma. Amen.

"Kin koba Tsüngremji Kibuba lir. Tepelatsü; shir Kin Pa

meyong asütsü shimtetogo" Tenüngsang Ken 33:12.



Tsüngrem Tiyongtsü
"Aser pai nütsüng teranaji külemi aja, aser tashitak

anebtsütsü aser temenen tanela ajak madak ain
aser tashi pamok nem agütsü. Aser Tsüngrem

yimli sayutsüngitsü aser shiranger anebtsütsü pai
pamok yok" (Lk. 9: 1,2).

Tesülen Yisui pa sülen anidaker 70 kasa
tenyaba mapai yok, aser parnok tepela nung
yamai ashi, "Kibuba ne tenüng nung temenen
tanelatemia onok dang angar" (Lk. 10: 17). Item
missionarytemi temenen tanela alibaji meteta
liasü aser ibaji inyaktsü parnok aja ta parnoki
züngshi. Tebilem nung, temenen tanüla tashi-i
parnok mapa nokdangtsü ta Yisui yokba
missionary-tem jagi tsübua bilemer alitsü. Saka
temenen tanela madak takok anguba nung
süngmangseta tepela nung shilang. Ajisüaka,
taoksatsüka Yisui parnok dang ashi, "Temenen
tanelai nenok dang angaba nung tepela saka
kotak nung nenok tenüng  zülua aliba asoshi
pelaang". (Lk 10:20). Yisui osangtajung sayutsü
aser anebtsütsü asoshi 70 yok, saka pamok ajaki
temenen tanelai parnok dang angaba osang dang
bener aru. "Pastor aser Deacon tiyongtsü
tesüdaktsü" ta Yisui langzü südi. "Tsüngrem
yimli tiyongtsü südakjang, tenzükba tiyongtsü
südakjang".

Ibaji tekümdangtsü. Nai ne taküm nung aser
tangar taküm nung ammang yimli den
raratepdang, nai ne sasa na tanelaren nüji
asoshi rarar ka ama bilema temenen tanela
kishi züng ajak nung repranga aotsü akok. Saka
ochi agi na nüji kümdaktsü, temetetba agi
masü. Ammang odaktsütsü asoshi na maja,
tesangwa dangi meyiptsü na aja. Ne dak
Tsüngrem jakla meketra aser Khrista dak aliba
jakla melira na kecha tashi makatsü.

Kibuba ammang temelem koktettsü Ne
tesangwa teperi lir. Halleluha !

US nungi telok kati Jerusalem aser Jordan nung Arogo lenirtem ajuru

October 23, 2026:
Evangelical Fellowship of India
(EFI)-i India nung Arogotem,
Khristan organisations aser
Khristantem dang November 1
aser November 8 anogotem
nung International Day of
Prayer for the Persecuted
Church (IDOP) ayongzüka
reshikangshi ajangashiba
Khristantem atema
sarasademjang, ta metetdaktsü.

EFI-i, Amongnü ana nungji
India aser alima tesem balala
nung reshikangshi ajangshiba
Khristantem atema
sarasademtsü asoshi mapang
agiteta yuang, ta mepishia
metetdaktsü.

EFI ya India nung
evangelical Arogotem,
denominations aser Khristan
organisations densema aliba
tentet ka lir aser World
Evangelical Alliance (WEA)
nunga züngsem lir.

WEA-i küm 30 tejaklen
IDOP ya tenzüka liasü aser iba
mapang nungjagi küm shia
November ita nung
reshikangshi ajangshiba
Khristantem atema
sarasademja arur.

Yamaji India nunga EFI-i

EDOP ayongzüka amonger.
October 19 nü EFI General

Secretary, Rev. Vijayesh Lal-i
taküm EDOP anogomong
atema shimtetba lai 2 Timoti
3:10-12 lemsatep.

Pai shidi ka ajanga, iba Lai
tekong ajanga Khristantem dang
timtem aser reshikangshi
ajangshiaka Khrista sülen
anidaktsü atema tamang akatsü,
taremzükba alitsü aser temeim
alitsü ayongzüker, ta
metetdaktsü.

EFI-i, Khristan million aikati
amokmeren aser bendang
shidanga züngshiba ajangshir,
tepuokdak ayur aser yimsü
temeden tsütsü tenokdangba
aika ajangshir, ta ashi.

Paisa, tang alima nung
Khristan million 380-i
reshikangshi ajangshir, aser ibaji
alima nung Khristan tenet shia
nungi katibosa reshikangshi
ajangshiba den kasa lir, ta
metetdaktsü.

EFI-i, alima nung Middle
East, Asia, Africa aser Latin
America nung aliba
Khristantemi reshikangshi
tamajungba ajangshir, ta
metetdaktsü.

India nunga Khristantem

aika tepsetogo, loktiliba nungi
sendoker aser lenla balala nung
takoksa angur; Khristantem
aika tepuokdak lir, iba denji
külemi missionary tem, pastor
tem, putirtem aser tamangertem
anema inyakba kanga bulua
kümogo, ta EFI-i metetdaktsü.

EFI indang Religious Liberty
Commission-i ashiba agi, taküm
January 1 nungi tenzüka
October 15 anogo tashi nung
India nung Khristantem anema
inyakba tatalokba 435 lir; item
rongnung amokmerenba,
sarasadem sentong tagidak
mapang nung timtem agütsüba,
yimdak nungi meindokba,
azükba aser jail nung puokba
densema lir, ta metetdaktsü.

Osangbener den jembidang
Rev. Lal-i, "India nung
Khristantem anema inyakyonga
Khristantemi pei tamang jenjang
manokshir. IDOP ajanga
reshikangshi ajangshiba
Khristantem bilemtettsü aser
parnok atema sarasademtsü
asoshi maongka agütsür," ta
ashi.

Nütsüng billion 1.4 dak tali
aliba India nung Khristan
nütsüngbo shilem 2.3 (Million
28) dang lir.

EFI-i reshikangshiba Khristantem atema Nov. 1 nü sarasademtsü ayonger

October 23, 2026: US nungi
telok kati Jerusalem nung
Palestine nunger Khristan
lenirtem aser  Jordan nung
Arogo lenirtem ajurua senden
amen.

October 17,  2026 nü
Jerusalem nung U.S Assistant
secretary of sta te for
Democracy, Human Rights &
Labor, Riley Barnes den U.S.
Ambassador to the Holy See
Brian Burch, Jerusalem nung
aliba US Embassy nung
ketdangser  Darren Perdue
aser chief of staff to Assistant
Secretary Barnes Vincent
Young nungeri Palestine nunger
Khristan lenirtem ajuru; parnok
rongnung Bethlehem Bible
College Tir aser  World
Evangelical Alliance MENA
branch secretary, Rev. Jack
Sara densema liasü.

Iba senden nungji Rev.
Sara-i Jerusalem nung
Palestine nunger Khristantemi

timtem balala ajangshiba
lemsatepba den külemi
Bethlehem Bible College-i
inyakba ministry aser mission
wadang lemsatepa liasü.

Sara-isa Yisu Khrista asoba
lima nung Khristan nütsüng
wazüka ayutsüji kanga
tongtibang, meimchir akhümket
kümzüka ayutsüla aser
Khristantem ola  angatsü
nüngdak, ta ashi.

Christian Daily International
den jembidang Rev. Sara-i,
"Jerusalem nung Khristantem
mezüngmeshiba, Khristantem
anema inyakba aser  Tenla
kitem amaktsü merangba
tatalokbatemji parnoki
tenoktenoka angaa liasü," ta
metetdaktsü.

Human Rights Practices
U.S. Country Reports ya küm
shia February 25 nü sangdonger
aser US Department of State-ia
küm shia May-June nung
International Religious

Freedom Reports sangdonger.
Iba dak alia küm shia March
ita nung U.S. Commission on
International Religious
Freedom (USCIRF)-ia
Religious Freedom report
sangdonger.

US nungi kasa telok jagisa
Jordan nung Evangelical
lenirtema ajurua liasü. Tang
Jordan nung evangelical
nütsüng 10,000 shi lir.

US nungi ketdangsertem
den snenden amendang
Evangelical lenirtemi Jordanian
evangelical para-church
organizations-i linük nung
shisaliok ajungkettsüba, kanga
teintet sensotem anepaluba,
refugees yariba aser jail nung
mission mapa inyakba
metetdaktsü.

Jordanian Baptist
Convention nungi Rev. Nabih
Abbassi leniba nung lenirtemia
US nungi aruba telokji ajurua
liasü.

US nungi lenirtem aser Jordan nung Arogo lenirtem tangokba noksa nung angur.

October 23, 2026: Joko
tangbo Europe nung aliba
Catholic nütsüng dang nungi
Africa nung Catholic nütsüng
teimba kümogo, ta Hokolbarnü
Vatican-i metetdaktsü.

Yaküm June ita tashi nung
Africa nung Catholic Khristan
nütsüng million 288 aküm, aser
ibaji ajanga Europe (million 287)
ajangtetogo, ta parnoki
metetdaktsü.  Tang Africa nung
Catholic nütsüngji alima nung
Catholic shilem 20.3 lir (Europe
nung 20.2).

2023 küm nungbo Europe
nung Catholic nütsüng teimba
liasü, ajisüaka Europe nung
Catholic nütsüng tanemtanemi
kanga ajema akümer.

Tang alima nung Catholic
nütsüng teimba aliba continent
ji Americas (shilem 47.7) lir.

Tang Africa nung Khristan
nütsüng million 650 nungi million
734 shi lir, aser ibaji Africa nung
nütsüng shilem 45 nungi 63
tsüngda lir. Tangbo Europe aser
Latin America na dang nungibo
Africa nung Khristan nütsüng
teimba kümogo.

"EFI-i India nung Arogotem,
Khristan organisations aser
tamangertem dang November 1
aser November 8 anogotem
nung IDOP anogomong monga
reshikangshi ajangshiba Arogo
atema sarasademtsü mepishir,"
ta EFI-i metetdaktsü.

 "Asenoki longjemer
sarasademba ajanga asenoki
reshikangshi ajangshiba
adianutem nungitba sayutsü
aser parnok kija masü, ta
metetdaktsütsü," ta Rev. Lal-i
ashi.

EFI-isa sarasadem onük 17
lemsatepa Khristantem dang
alima tesem ajaklen yimsü
temeden alitsü, lenirtem atema
sarasademtsütsü, Arogotem
tashi itta alitsü, reshikangshi
ajangshirtem Tsüngremi
süneptsütsü aser tepuokdak
alirtem tekeraba nung chioktsü
atema sarasademjang, ta
metetdaktsü.

EFI-i parnok indang website
aser Facebook page nung
posters aser pamphlets aika
lemsatepogo, iba denji külemi
reshikangshiba Khristantem
atema ita shia sarasademtsü
atema 'monthly prayer
calendars' lemsatepogo.

Europe dang
nungibo Africa nung

Catholic nütsüng
teimba kümogo

O LO N G  PA IT E P   #  7 687  T E L A NG Z Ü BA

AO OSHI ANGAZÜKDAK:
TANÜ ANGAZÜKTSÜBA OJANG

Ngaktsü
(adj) Topur tamajung (ugly)
* Tebur ngaktsü denbo shingaia melinütsü.

Nemzünemku
(n) tanendak melii senzüba ( wandering)
* Nisung shinga nemzünemku nung mapang meindoktsüla.

OLONG  PAITEP # 7688

TIPLEN :
1. Aben, 4. Artsü, 7. Lisem, 8. Liwa,
9. Sarasadem, 12. Aket, 14. Mangu,
15. Anünü, 16. Ango.

LANGTSÜNGLEN :
1. Aruli, 3. Balala, 5.Suwar, 6. Belem,
9. Süjak, 10.Aonung, 11. Dokan,
13. Tinu.

NAI-A YA METETTER MA

LANGTSÜNGLEN

1. Aginü / Tenük jalu - (6)

2. Hindu nungeri külemba

shiruru - (5)

3. Ojang telong - (5)

4. Kilong masü - (4)

9. Chi den achiba - (3)

10. Songjen - (6)

12. Prangpong agi tuit - (5)

13. Ozü yimzüdak - (5)

14. Tel _ _ _ _ t - (4)

TIPLEN

1. Ajaki metetba nisung - (8)

5. Temechi - (4)

6. Saku - (4)

7. Küm noklang züng - (3)

8. Pi - (6)

11. Anüng nung sentsüprang

- (6)

15. Sü _ _ _ ong - (3)

16. Sü apuba lisu - (4)

17. Tem _ _ _ _ ba - (4)

18. Milen-i agütsüba - (8)

SUN TEMPLE
 Sun Temple ya 13th  century nung Eastern

Ganga Dynasty mapang Narasimhadeva I  Chubai
1250 küm yanglu. Iba temple ya Odisha state

kübok Konark yimti nung lir.

Arunachal arrtsü ken o nung sorkari ola matokba Congress-i ashishi
Itanagar, Mongputeni/
October 23 (Agencies):
Arunachal Pradesh kübok
tesem balala nung tang
mangatettep adoker aliba indang
Indo-Tibetan Border Police
(ITBP) tekolakba  Shatrujeet
Kapur-i jembiba video ka online
nung temai adokba sülen
Hokolbarnü mepetmesü adok
aser ken o dak sendakba nung
ajem ajema aliba atema
Congress-i Narendra Modi-i
aniba sorkar aitsüogo.

ITBP yagi India aser China
na tsüngda Line of Actual
Control (LAC) anüker aser
Kapur-i jembiba video ya
parnoki Brehostibarnü aonung
post sütsü koba mapang
tatsükalir delete süogo.
Brehostibarnü Alwar, Rajasthan
nung sepaitem nem tetushi
agütsüba sentong ka nung
jembiba mapang pai iba olen
lemsatepa liasü.

"Arunachal kübok tesem
balala nung mangatettep adoka
liasü koba tang tashi mebenteti
lir," ta Kapur-i ashiba video nung
nguogo. "Item tesemtem nung
Shaurya commando team temi
kanga junga jenjang agiogo," ta
paisa shisem.

Ajisüaka Kapur-i shirnok den
mangatettep adok iba indang
osang tejangja magütsü.

Iba dak sendakba nung
Congress lenir Jairam Ramesh-
i sorkar aitsüogo aser Ato
Kilonser Narendra Modi-i
China den hai haura akaba
atema pai aitsü. Ramesh-sa,
Arunachal Pradesh arrtsü nung
mangatettep adokba dak

Guwahati, Mongputeni/
October 23 (Agencies):
Bodoland Janajati Suraksha
Manch (BJSM)-i sangdong ka
ajanga, Assam nung Sidli
Revenue Circle kübok Mojabari
yimtsüng nung tekümzükba
kübok tokja aliba tribal tem
indang ali atsüngba anema
Bodoland Territorial Council
(BTC)-i jenjang magitetra
parnoki yimjung nung longkak
aittsü ta amokmerenogo.
Parnokisa Gauhati High Court
orders tapettem benoka
inyaktsü takhangba agütsüogo.

Brehostibarnü BJSM
working president Daorao
Dekhreb Narzary-i, BTC
ketdangsürtem dang temzüng
ozüng kübok tribal tem indang
ali temeden kümzüka ayutsü
aser temzüng ozüng dak
ajemdaker jenjang tapet agitsü
mepeshia metetdaktsüogo.

Petitioners 24 tenüng nung
Indira Basumatary-i Gauhati
High Court oder copy ka
benokba dak ajemdaker BJSM-
i tashishiba agütsüogo.

Petitioners' representation
nung Mojabari yimtsüng ya
Notification No. RD. 69/45/20
dated December 5, 1947 kübok
tribal belt ka dang sangdonger
lir. BJSM-i ashiba agi, temsüa

malirtemi ali maneni atsüngba
atema süoki ia bilemba
lemsatepba den tebendang
makai bushisüngdang asütsü
aser temzüng ozüng kübok
jenjang tapet agitsü
ayongzükogo.

BJSM-i, BTC Principal
Secretary aser ken o dak
sendaka aliba ketdangsürtem
dang patta aser transfer
document tem densema land
record tem asadangtsü, ali
atsüngertem ya temsü ali mali
aji jangjashitsü aser petitioner
tem densema tribal ali kiburtem
temeden kümzüka toktsütsü
takhangba agütsüogo.

Maneni parnoki, iba osang
prokshiba sülen ken o dak
sendakba nung jenjang agiba
indang anogo 15 tsüngda
tezüluba nung telangzüba
agütsütsü takhangba
agütsüogo.

Tribal tem ali kümzüka
ayutsü ya temzüng ozüng kübok
temeden ka aser kümzüka tokja
lir, ta shia BJSM-i, tebilemtsü
tongtibangtem ketdangsürtemi
menomeyangdaktsüba mesüra
jenjang magiba ajanga
mebenteti metoktsütsüla, ta
ashi.

Iba lokti tentet  yagisa,
jenjang tapet magitetra parnoki

yimjung nung longkak aitba
sentong ka ayongzüka agitsü ta
shiogo.

Longkak aitba sentong
ayongzüktsü aliba nung
demonstration tem, lokti senden
balala , tezüluba nung
takhangba benokba aser ali
kiburtem, lisopur lokti tentet
balala  aser nüburtem
densemdakja awareness
campaign tem ayongzüka
agitsüba densema lir.

Parnoki longkak aitba
sentong ayongzükba ya
rarateptsü mesüra azütokshitsü
atema masü ta  jangjashija
parnoki, parnok temzüng ozüng
kübok tribal tem ali temeden
kümzüka ayutsü atema
nokdaka lir, ta ashi.

Parnokisa, Assam sorkar,
BTC administration aser ken o
dak sendaka aliba ketdansürtem
dang  Tribal Belts aser Block
tem kümzüka toktsütsü atema
angatettepa inyaktsü mepeshia
metetdaktsüogo.

BJSM-i ashiba agi, BTC
ketdangsürtemi temzüng ozüng
kübok mapang atakzüka yur
jenjang agiba ajanga parnok
bendanga agütsür aliba
sayutsüla. Jenjang tapet magira
parnoki asendenshir longkak
taliba aittsü, ta amokmerenogo.

sendakba nung pai kechi
telangzüba agütsü aji ashishia
liasü.

X nung post ka ajanga
Ramesh-i ashiba agi, Kapur-i
Arunachal Pradesh kübok India
litsü nung Chinese People's
Liberation Army (PLA) den
mangatettep adokba mapang
sepaitemi jenjang tapet agiba
atema parnok tenüng sanga
jembia liasü. Ramesh-i, iba o
jembitsü ya tai masü ta ashi,
saka sorkari ken o dak
sendakba nung ajema ajema
aliba atema aitsü.

Ramesh-isa, sorkari China
anema jenjang tesashi magiba
aser India rongsenketzüng
kidanger linük dak ya tali
metaloka akümba ashishia liasü.

Ken o dak sendakba nung
sorkar mesüra Bharatiya Janata
Party-i kecha telangzüba agüja
mali. July ita nungi tenzüka
osang balala ajanga Arunachal
Pradesh nung Upper Subansiri
district kübok Taksin tesem
nung China nunger den
mangatettep adoka aruba
metetdaktsüogo.

August ita tensa indang press
conference ka nung
asüngdangba mapang Ministry
of External Affairs otongdar
Randhir Jaiswal-i ashiba agi,
linük ana yagi arrtsü nung
mangatettep madokdaktsütsü
atema tang benoka aliba
diplomatic aser military
mechanism tem amshitsü
mulungtepogo.

Küm aika arrtsü nung
mangatettep adoka aruba sülen
New Delhi aser Beijing na

tesendaktep yanglushitsü
merangba mapang ka nung iba
mepetmesü ya adokogo. Linük
ana yagi 2024 küm October ita
Ladakh anütoklen mangatettep
adoker aliba tembangdaktsütsü
atema mulungtepa liasü.

China tir Xi Jinping-i BRICS
summit atema September ita
India semdang aser Ato
Kilonser Modi den sensaksema
liasü. Iba sülen External Affairs
Minister S Jaishankar-i New
York nung, India aser China na
tesendaktep taoba kümtem
dang nungi tang tajungba lir ta
shia liasü.

China den tesendaktep dak
sendakba nung Congress-i
sorkar aija arudar aser kasa
mapang nung BJP-i, linük
security ken o ya yimden
yimsüsüba nung tajangzük
angutsü atema amshiba atema
opposition aija arudar. India litsü
atsüngdaktsüogo ta ashiba ya
sorkari magizüki arudar.

Alwar, Kapur nung ITBP
personnel tem den jembiba
mapang Kapur-i, social media
tali mamshitsü tekümdangtsü
metetdaktsü. Paisa,
tsükchirtemi social media
ajanga intelligence bendentsü
ana nung aliba aser online
"honey traps" tem atema
tekümdangtsü metetdaktsü.

Paisa, sepaitem dang noksa
lemsatepba aser online nung
mejangjaba nisungtem den
sensaksemba mapang
kümdangshitsü shiogo,
kechiyong noksa ka kijai
tsükchirtem nem osang
agütsütsü akok, ta ashi.

BJSM-i Mojabari nung tribal tem ali atsüngba anemer

Küm pongu sülen Suu Kyi-i lar jabaso den jembitsü mela

Mrs. N. Sateminla (Chuchuyimlang)
“Aser oda asatao tonga ni ano kasa  lir,

nenok kupu mapu tashi ni nenok abentsü;
ni yangluogo aser ni apungtsü, ni abentsü,

aser ni kümzüktsü” (Isaiah 46:4)
Tanü na iba tasoba Anogo tonga

Tsüngremi chirnur  aser semchisemnur asoshi
aküm asütsü toktsü nung pelar aser Pa tenüng

asanger.
Onoki na teti meimer aser ano onok asoshi na
shisalen tuyursa arishi talang alitsü Tsüngremi
tashi tasen agüja aniang ta onok sarasadem.

Jalatem, In-laws aser Semchirtem.

HAPPY 85TH BIRTHDAY
1941 - 2026

Naypyitaw, Mongputeni/
Oct.  23 (Agencies):
Myanmar lenir tepuokdak yua
alila Aung San Suu Kyi-i küm
pongu dak tema lir lar jabaso
Kim Aris den telephone ajanga
jembitsü Brehostibarnü mela,
koba pa indang Facebook page
nung sangdonga liasü.

Election agia shimba sorkar
ka 2021 küm February ita army
temi atsüngdokba sülen Suu
Kyi ya tepuokdak yua lir. Küm
18 tepuokdak ayutsü obendang
agüja aliba tang la house arrest
nungi iba temerenshi abener,
koba yimtenren nükjidong
ataloktsü asoshi lir  ta la
bhukumer aser rights groups
temi ashir.

"Küm pongu dak tema lir
tanü ni kütsü Daw Aung San
Suu Kyi den jembitetogo. La
ola angashiba ya ni tebang agi
rasaa meshitet ," ta Aris-i
Facebook nung zülua liasü.

Myanmar Tir Min Aung
Hlaing asoshi odongtar Khaing
Khaing Soe-ia Telegram
messaging platform nung Aris-
i tetsü den minute 20
sensaksema liasü ta ashi, shiba
Myanmar yimtiba Naypyitaw
nung mejangjaba tesem ka
nung house arrest nung lir.
Aris-i London nung aliba
Myanmar Embassy nungi
jembi.

Aris ya Suu Kyi'er jabaso
tanubosang aser London nung
alir, aser pai tanga Myanmar
democracy activists den külemi
tetsü takum aser junga lir ta kuli

meshia  online campaign
tenzüka liasü. 2021 küm mitkari
sorkar atsüngdokba sülen la
yimjak nung mangu aser la
kong ali mesüra koma ali, ajia
timba nüburtem nem
memetetdaktsü.

August ita International
Committee of the Red Cross
nungi ketdangsür kati Suu Kyi
semdanga liasü,  koba la
February 2021 nung apuba
sülen bendang lima nungi
independent international
humanitarian organization den
tejangja  ajurutepba
mezüngbuba liasü.

Brehostibarnü Aris-i Suu
Kyi ya arishi küm 81 aser tim
mesüi pua ayu ta ashi aser la
bhukumer dang la mechiok
tashi ola adoktsü ajungshia
liasü.

"Kütsü aser  polit ical
pr isoners ajunga tangsa
condition kecha makai
chioktsüla. Nüjiba ya atsü-
anem akatsüla masü," ta pai
zülu. Suu Kyi aser la kinungbo
British academic asür Michael
Aris na jabaso ana rongnug
Kim ya ka lir.

2021 küm mitkar anir tashi
rakzüksang Min Aung Hlaing
ya linük balalai Myanmar
senzüka yutsüba tatem kati
arudaktsütsü meranga bushir,
koba Suu Kyi atsüngdoka
tepuokdak ayuba sülen linük
balalai senzüka yutsü tenzük,
aser küm tetenzük len election
ka agia akhi mapang ama alir
ta sayutsü merang.

Iba election ya ta lenba
maka mesüra tim yimya nung
agiba masü ta  Myanmar
sorkar anemer temi shiaka
aser iba yagi mitkar temi tashi
nung tali tesashiba soitaka Min
Aung Hlaing indang sorkar ya
kidanger  linüktem den
tesendaktep tajungba akumer
ama ajiteter  aser  parnok
tesashitiba nung aitsür United
States den-a yamaji
tesendaktep yanglur. Kasa
mapang mitkar  temi pro-
democracy guerrillas aser
ethnic rebel groups tem den
tanen makai kanga sashia
rarar.

Hombarnü Myanmar
mitkari bhukumba sorkari
ashiba agi, Britain chuba King
Charles III a janga yokba
kaket ana den shibanger aliba
envelope ka aser diplomatic
correspondence tem Suu Kyi
nem agütsüogo.  Iba
inyaksangshi sangdongba aser
Brehostibarnü phone ajanga
jembidaktsüba ya linük balala
den tesendaktep tajungba
yangertsü nükjidong nung
inyakba shilem ka ama
ajiteter.

Association of Southeast
Asian Nation nung Myanmar
den külem züngsem linüktem
densema linük balalai Suu Kyu
chioktsü aser linük nung
yimtenren tsütsü mepetmesü
bentettsü asoshi la  den
ajuruteptsü mesüra jembishinü
akatsü ayongzüker, saka
sorkari aji magizüker.

Seoul, Mongputeni/Oct. 23
(Agencies): Arütsülen tensa
tajungba kumdaktsütsü mechi
South Korea-i North Korea
mitkar den jembishinü akatsü
asüngdang.

Parnoki communication
channels akhi ama yanglutsü
indang jembitsü asoshi
Pyongyang jaokogo, ta Seoul-i
Hokulbarnü ashi. Arütsülen
mitkar inyaksangshi tali akumba
mapang iba sentong ya
lemsatepa liasü.

Tangatettep nung Military
Demarcation Line (MDL) ali
tejangja latettsü, military
communication lines akhi ama
yanglushitsü aser arütsülen
'accidental clashes' nokdangtsü
nükjidong nung North Korea
den jembishinü akatsü, ta
national defence policy indang
deputy minister Kim Hong-
cheol-i osangbener dang ashi.

"Panmunjom ajanga anogo
aser tesem indang jembitsü," ta
Kim-i ashi.  Panmunjom ya
North-South arütsü nung aliba
'symbolic truce village' ka lir,
kong Korea linük anaprong
nungi sepaitem tejak o tejak
jitepa nokdaker.

United States-i aniba United
Nations Command densema
lenmang asemsü nungi
jembishinü akatsü South-i
mulunga lir aser North Korea
nungia telangzüba ta jung
arutsü imlar, ta pai ashi.

North Korea-i jembishinü
akatsü mulungtsü asü masüar
mejangja. North Korea lenir
Kim Jong Un-i Seoul anemer
aser  jembishinü mesüra
amalitep ajunga rakdangogo.

Kasa mapang Pyongyang-i
arütsülen mitkar inyaksangshi
tali kuma maneni inyaker.

Bodhbarnü Kim Jong Un
tenu Kim Yo Jong-i arütsülen
mitkar units tasentem "firing
positions" nung lir ta sangdonga
liasü.

Alima nung mitkar timtiba
yoka anükba arütsü nung
mines, barbed-wire fences,
tactical roads, antitank walls
aser  tanga for t ifications
bendenloksema lir.

Taoba ita Demilitarized Zone
indang western section nung
apokdang South Korean sepai
asem yariba sülen tensa
tamajungba kumogo.
Demilitarized Zone koba dang
DMZ ta ajar, iba ya Korea linük
ana tsüngta buffer zone lir.

Apokba ya North Korea-i
yua aliba landmines lir ta South
Korea-i tenüng asener aser
tatok meshitsü akhanger.
Pyongyang-i khenyongi
magizüker.

Tang aliba tensa ya mazüoki
yutsüra tarutsü nung kechi
ataloktsüar takzütsü tasak
asütsü, ta  South Korea
Ministry of National Defence
ajanga Hokulbarnü ashi.

Jembishinütsü atema taoba
küm proposal ka agütsüba nung
Pyongyang nungi telangzüba
mangu, ta ministry ajanga ashi.

South Korea Tir Lee Jae
Myung-i North Korea dang
jembishinü dangi meyipa arutsü
ayongzükogo. Ajisüaka Kim Yo
Jong-i linük ana tsüngta
jembishinü akatsü tebilemba
lemsatepba ya asayamenü ka lir
ta ashi.

Beijing, Mongputeni/Oct.
23 (Agencies): China
southwest tsütsü Tibet nung
menoknok magnitude 7 anokba
nung yiruba nisung 76 jungogo
aser tatsüba nung temelenshi
mali 16 lir, ta yangji aliba
sorkari Hokulbarnü osangbener
dang ashi.

Tibet north tsütsü Nagqu
yimti nung tiyong sür  iba
menok-nük ya anok, koba
January 2024 sülen tesashitiba
anokba alitsü.

Menoknok anokba mapang
paksaba mesüra manga aoba
ki tem aftershocks nung
chireptsüa akok, ajisüaka
communication aser power
supplies tanemi yanglushir, ta
ketdangsüri ashi.

Menoknok anokba tesem
nung recue aser emergency
relief mapa inyaktsü atema
traffic aser community police
personnel densema police
officers 300 dak tema yoka lir,
ta Nagqu police department
ajanga Hokulbarnep messaging
app WeChat nung lemsatepa
liasü.

Ketdangsürtem ya ki raksar
aliba reprangtsü aser nüburtem
tesem balalai anir aoba nung
yariteptsü atema yoka liasü, ta
Nagqu police ajanga WeChat
post nung ashi.

Police temi video ka Douyin
app nung prokshiba nung police
temi ammang nung teyari
osettem truck ka nung inoka
flashlights amshia ki o jen

semdanga liasü.
Nisung 12,000 dak tema

timtem makai tesem balala
nung anir oa lir, ta state media
outlet Xinhua ajanga ashi.

Yangji aliba ketdangsür temi
video kar lemsatepba nung
nüburtem pei ki yutsür kima
alua mesüra yimtong nung gari
anena alidak jenoka liasü.

China Earthquake Networks
Center ajanga ashiba agi
aftershocks 413 liasü.

2010 küm anasa Qinghai
province kübok Yushu nung
menoknok magnitude 7.1 anoka
nisung 2,698 shi asü aser
nisung 300 jungnüa sama.

Nagqu nungya nisung ajema
aliba ajanga asü-amartem
ajema lir südi ta aikati ashir.

S.Korea-i arütsü ken o jembitsü N.Korea jaoker

Tibet menoknok lendong nung nisung 16 asü, 76 yiru

"Tia tensa balala den liromedema
alitsü kanga tongtibang."

B I L E M D A N G A N G

NU-i ayongzüka East Zone Inter-University
Table Tennis (tetsür) asayamung asayatsü

Mon aser Zunheboto Dr.T.Ao Trophy semi
final  asayatsü jenjang ajangzüktetogo

Lumami, Mongputeni/
October 23 (TYO): Nagaland
University Sports Section-i
ayongzüka October 26 nungi 30
tashi East Zone Inter-University
Table Tennis (Women)
Tournament asaytsü.
Asayamung ya University
Headquarters, Lumami,
Nagaland nung asayatsü.

Iba inter-university
asayamung nung linük kübok
tesem balala nungi university
team temi arua shilem agitsü,
aser iba ajanga saisabong aser
tetoktepba tanüla ajungkettsü
aser asayartem yongtsü nung
kati ka metettepa akümtsü
asoshi maongka agütsütsü imlar.

Asayamung indang osang
agütsüba mapang Deputy
Director of Sports, Nagaland
University, Dr. Harish K.
Tiwari-i ashiba agi, iba
asayamung nung team 21-i

shilem agitsü. Paisa, iba
asayamung ajanga Nagaland
kübok tesem balala nungi  table
tennis asayatsü jangrartem aser
saisabong meimertem nem
temaba jenjang nung tetoktepba
reprangtsü asoshi maongka
agütsütsü aser iba den state
nung table tennis asaya renloka
aotsü asoshi ajungmesotsü, ta
ashi.

Dr. Tiwari-isa, team tem ya
Bihar, West Bengal, Odisha,
Mizoram, Manipur, Uttar
Pradesh, aser Assam amala
state tem nungi alitsü, shirnok
asayamung nung shilem agitsü
atema Nagaland University,
Headquarters: Lumami-i arutsü,
ta ashi.

Asayamung ya October 26
nü officially tenzüktsü, kong
team tem nungi ketdangsür aser
coach tem senden ka
amentsüba densema lir.

Asayamung takok ngua
asayatettsü atema iba senden
ajanga asayamung dak
sendakba nung inyakyim,
temzüng ozüng aser tanga ken
o tem sensak asemtsü asoshi
maongka tajung ka agütsütsü.

Inter-university asayamung
tongtibang ka ayongzüka
asayaba ajanga saisabong
ajungkettsü, kaketshir tem
tetoktepba balala nung shilem
agidaktsütsü aser iba tesem
nung saisabong sobaliba tajung
tentetdaktsütsü atema
Nagaland University maneni
bendanga agütsür aliba sayur.

Maneni iba asayamung
ajanga local lanurtem
jangrabangra kümdaktsütsü
aser Nagaland nung table
tennis asayar tem
ajungmesotsü imlar.
Asayamung ya October 30 nü
tembangtsü. M o k o k c h u n g ,

Mongputeni/October 2
(TYO):  Renpu Lu Sports
Complex Ungma Mokokchung
nung Dr.T.Ao Trophy  tanü
mezüngbuba aser tanabuba
Quarter  Final asayatem
asayaogo.

Longleng aser Mon tsüngda
mezüngbuba Quarter Final
asaya asadangba nung  Mon
42% aser Longleng 58% liasü.
Saka Mon pur kanga dang tia
taka  Mon-i goal 4-2  agi
Longleng kokteta semi final
asayatsü jenjang
ajangzüktetogo.

Tanabuba Quarter Final
asaya Zunheboto vs Kohima
asayaba nung atakzüka aliba
mapang tashi nung telok ana
goal kaka nung atem. Aji
asünung mapang talila
atazüktsür  asayadaktsüba
mapang nung t ia ka-a
Zunheboto-I goal ka idakja
Zunheboto-i goal 2-1 agi
Kohima koka Zunheboto semi
final asayatsü jenjang
ajangzükteta liasü.
October 24 nü Quarter Final

asayatsüpur yamai alitsü:
3:00 pm - Wokha vs Peren
6:00 pm - Phek vs Tuensang

Mon aser Longleng  tsüngda tanü  mezüngbuba Quarter
Final asaya asayadang tangokba noksa.

Mongputeni/October 23,
2026 (Agencies):
Wicketkeeper-batter Ishan
Kishan yiruba sülen  New
Zealand den tanabuba T20I
nung masayatettsüsa kümogo,
aser iba ajanga Vaibhav
Sooryavanshi asayatsü asoshi
maongka angutsü imlar.

Pa yiruba ajanga Hagley
Oval, Christchurch nung
Honibarnü asaya nung shiba
asaydaktsütsü ta tasüngdangba
adokogo, aser team
management-i tang asayartem
asadangdar.

Board of Control for Cricket
in India (BCCI)-i, Kishan
mezüngbuba T20I asayaba
mapang yiruba jangjatsüogo.
BCCI medical team-i pa
temang asadangdar, saka
wicketkeeper-batter ya
tanabuba asaya nungbo
masayatettsü, ta shiogo.

Sooryavanshi, shiba India
indang squad nung lir, saka
mezüngbuba asaya nung
masayashi, pa ya Kishan
melentsüpur rongnung ka lir.
Arishi küm 15 tain asayar ya
senior international team nungi
asayatokogo aser pa 2026 Asian

games nung India tenüng nungi
asayaogo, kong pa gold medal
akokba team nung densema
liasü.

Mezüngbuba T20I asaya
nung New Zealand-i asayar
pezü out ser run 225 yanglu aser
parnok rongnungi Glenn
Phillips-i ball 40 nung run 82
yanglua liasü. Finn Allen-ia ball
24 nung run 45 yanglu aser
Bevon Jacobs-i ball 16 nung run
31 yanglua liasü.

India team batting amenba
mapang Sanju Samson aser

Mongputeni/October 23,
2026 (Agencies):
Hokolbarnü tang asaya aliba
Asian Para Games nung India
nunger para-shooter Mona
Agarwal-i ano gold medal ka
nguogo. Lai tetsür 50m rifle 3
positions SH1 event nung
world aser  Asian record
yanglua asaya kokogo. Lai
asaya nung point 357.5  ngua
world record tasen ka
yangluogo.

July ita Novi Sad nung
Sweden tsür Anna Benson-i
point 356 ngua record yaglur
aliba lai ajatetogo. Iba den
South Korea tsür Lee Yunri-i
taoba ita Changwon nung point
355.7 ngua Asian record
yanglur aliba-a lai ajatetogo.

Mona-i kasa asayamung
nung tetsür  10m air  r ifle
standing SH1 event nunga
Games-record (250.0) ka
yanglua gold medal ngur liasü.

Kasa asayamung nung
tebur 400m T64 final nung
Sandeep-i world record ka
yanglua gold medal angu aser
külem India nunger asayar
Ajay Kumar-i bronze medal
ngua liasü.

Sandeep-i 52.28 seconds
nung alizüng tongteta asaya
akok. Pa Saudi Arabia nunger
asayar  Nour Alsana dang
nungi 0.85 second agi
tekaraba liasü aser  Ajay
Kumar-ia second 53.61 nung
alizüng tongteta bronze medal
nguogo.

Hokolbarnü ano tebur
javelin throw F37/38 event
nung Haney-i nület 60.49m
tsüteta gold medal angu aser
world record ka yanglua liasü.

Iba asaya nung Iran nunger
asayar Hormoz
Seidikazpounji-i (50.68m)
silver aser China nunger Yu
Chengjie-i (53.66m) bronze
medal ngua liasü.

Tanga Javelin event ka
nung India  nunger  asayar
Sumit Antil, Mahendra Gurjar
aser Sandip Sanjay Sargar
nungeri gold,  silver  aser
bronze medal nguogo.

Sumit-i nület  72.46m
tsüteta gold medal angu aser
Gurjar  (T42) aser  Sanjay
Sargar (T44) nati nület
59.03m aser 64.48m tsüteta
silver aser bronze medal ngua
liasü.

Abhishek Sharma nati asaya
kanga junga tenzüka liasü.
Samson-i ball 33 nung run 67
aser Abhishek-ia ball 12 nung
run 29 yanglu India asoshi asaya
kanga junga tenzüktsü.

Iba sülen asayar asem kanga
kara out süatok, saka Captain
Shreyas Iyer-i ball 28 nung run
42 aser Axar Patel-i run 24
yanglua team jenjang yanglushi.
Kasa asaya nung Naman Dhir-
ia ball 15 nung dang run 42
yanglua liasü. Iba asaya ya
India-i ball ana anunga lia akok.

Ishan New Zealand den tanabuba T20i masayatsü

Para Asiad: Mona, Sandeep, Haney, Sumit nungeri gold angu

